
Í gjár vóru tríggjar vikur síðani løg­
tingsvalið, tá andstøðan vann stór­
sigur á samgonguni.

Í gjár var ein vika síðani, at løg­
tingið valdi Aksel V. Johannesen til 
løgmann – og síðan nýggi løgmaður 
tilnevndi sjey fólk í nýggja lands­
stýrið.

Men nógvar broytingar hava 
verið hesa stuttu tíð. Tríggjar ferð­
ir hava fólk meldað seg úr einum 
flokki, og einaferð hevur ein meld­
að seg inn í ein flokk.

Samgongan, sum taldi 17 ting­
limir, tá samgonguskjalið varð 
undirskrivað mánadagin í síðstu 
viku, datt niður á 16 sama dag, sum 
nýggjur løgmaður varð valdur. Men 
longu tveir dagar seinni kundi løg­

maður aftur telja upp í 17. Meðan 
hann fyrru ferð bert kundi telja 
upp í 17 ein seinnapart, kundi hann 
seinnu ferð telja upp í 17 í 96 tímar – 
tí so var tann fuglurin flogin aftur.

Tað eru fleiri røddir, sum eru 
frammi og verja avgerðirnar hjá 
teimum báðum Sonju Jógvansdótt­
ir og Anniku Olsen. 

Ført verður fram, at tær hava 
verið kroystar, hava ligið undir 
óvanligum trýsti og tí ikki hava 
fingið gjørt annað enn tað, tær 
hava gjørt.

Sagt verður eisini, at Annika 
Olsen er ein dugnaligur politikari, 
sum er stygdur burtur, og at Sonja 
Jógvansdóttir er so skilagóð og væl­
grundað.

Kann vera at vit hava við tvær 
óførar kvinnur at gera. Men fyri 
tað eiga tær ikki at sleppa undan 
kritikki. Og tað er ikki rætt, at fólk, 
sum fyri trimum vikum síðani 
vórðu vald á ting við 1.000 atkvøð­
um nokta at úttala seg til fjølmiðl­
arnar, tá tær svíkja sínar flokkar og 
sínar veljarar so ógvusliga, sum tær 
báðar hava gjørt.

Tá kunnu vit seta spurnartekin 
við, hvussu dugnaligir politikarar, 
tær eru.

Annika Olsen hevur sitið í eini 
ultra høgrvendari stjórn í fýra á. 
Hon hevur umboðað stokkkonserv­
ativa Fólkaflokkin á tingi og í lands­
stýri síðani 2008 og vald í Tórshavn­
ar býráð í 2004. Hon hevur soleiðis 

umboðað Fólkaflokkin og fólka­
floksveljarar í 11 ár, so tað kann 
ikki koma sum eitt sjokk fyri hana, 
at Fólkaflokkurin og fólkafloks­
veljarar verða ørkymlaðir, tá hon 

svíkur tey so dyggiliga og so skjótt 
aftan á valið. Tað er lítið virðiligt 
at halda alla ta politisku skipanina 
sum gísla í einum slíkum máli, held­
ur enn at leggja kortini á borðið.

Vit høvdu væntað okkum meira 
av nývalda løgtinginum. Vit høvdu 
stutt sagt væntað okkum meira 
virðing fyri veljarunum.

Handlingarnar hjá hesum 
báðum tinglimum eru ringar at 
skilja. Enn truplari – og enn fleiri 
misskiljingar verða – tá tær ikki 
vilja tosa við fjølmiðlarnar!

Annika og Sonja skylda 
Føroya fólki eina frágreiðing

tøgnin sáðar misálit

Mikudagsblaðið verður borið ókeypis til hvørt húsarhald í Føroyum!

Sea Shepherd tríkiljan Brigit­
te Bardot, sum hevur verið í 
føroyskum sjóøki í summar, 
er nú farin til Bremen. Part­
urin hjá tríkiljini í grindaá­
takinum í summar er liðugt.

Brigitte Bardot var umleið 
tríggjar mánaðir í Føroyum, 
og skipari umborð frá Wy­
anda Lublink úr Hollandi.

Leiðarin fyri Sea Shep­
herd Global, Alex Cornelis­
sen, er sera væl nøgdur við 
avrikið hjá Brigitte Bardot 
í Føroyum. Hann sigur, at 
tey hava í tríggjar mánaðir 
verið á varðhaldi í føroysum 

sjógvi og hava gjørt eitt stórt 
arbeiði. Brigitte Bardot var 
ongantíð blandað beinleiðis 
upp í grindadráp í summar. 

Sea Shepherd hevur tvey 
onnur skip í Føroyum, Sam 
Simon og Bob Barker, og tey 
bæði skipini verða verðandi 
her á leiðini eina tíð afturat. 

Upprunaliga var ætlanin 
hjá Sea Shepherd, at teirra 
átak í Føroyum skuldi enda 
í september. 

Brigitte Bardot 
farin til Bremen

Borgarstjórin á Tvøroyri, 
sum eisini er valdur í løgting­
ið, ætlar sær framhaldandi at 
røkja bæði størvini. 

– Eg havi eina samtykt 
freinum býráðsfundi í nov­
ember 2011, har sama býráð 
hevur givið mær loyvi at 
røkja bæði størvini. Tá sat eg 
í løgtinginum og var borgar­
stjóri, so støðan hjá mær er 
ikki broytt, sigur Krsitin Mich­
elsen. 

Hann metir ikki sjálvur, 
at tað er nakar trupulleiki at 
røkja báðar sessirnar, men 
hann fer óansæð enn einaferð 
at biðja býráðið um loyvi at 

røkja báðar sessir. 
– Eg fari at biðja býráðið 

um loyvi aftur, so at vit kunnu 
fáa eitt orðaskifti aftur. Tað 
er neyðugt aftaná, at Kári 
P. Højgaard hevur sett Sirið 
Stenberg ein skrivligan fyri­
spurning á løgtingi um tað, 
umframt tað nógva kjakið, 
ið hevur verið um málið. Eg 
dugi tó ikki sjálvur at síggja 
trupulleikan við, at borgar­
stjórar hava sæti á løgtingi. 

Á løgtingsvalinum 1. sep­
tember varð Kristin Michelsen 
afturvaldur á løgting fyri 
Javnaðarflokkin við 302 at­
kvøðum. Harvið var hann 

ein av fýra borgarstjórum, ið 
vórðu valdir á ting. 

Umframt Kristin Michel­
sen, so vórðu Magnus Ras­
mussen, Jógvan Skorheim og 
Heðin Mortensen valdir. Aft­
aná at samgongan varð skip­
að, so tók eisini Pauli T. Pet­
ersen sæti á tingi sum fastur 
varamaður. 

Tað økti tó ikki um talið av 
borgarstjórum á løgtingi, tí 
Jógvan Skorheim mátti søkja 
um farloyvi aftaná at Klaks­
víkar býráð noktaði honum 
at taka sæti á tingi.

Kristin ætlar at røkja tvey størv Leiðarin hjá Sea Shepherd sgiur, at Brigitte Bardot 
hevur gjørt eitt stórt arbeiði í Føroyum í summar

Kristin Michelsen hevur ongar trupulleikar av at røkja bæði størvnini 
– borgarstjóri á Tvøroyri og løgtingsstarvið – í senn


